Nafarroa Bai parlamentu-taldeari atxikitako foru-parlamentari Aitor Etxarri Pellejero jaunak galdera parlamentario bat aurkeztu du Landa Garapeneko eta Ingurumeneko Departamentuan Ablitasen erroldatutako olibondoen kopurua gutxitu izanari buruz (PES-00370). Hona hemen nire erantzuna:
Departamentu honek dituen datu ofizialen arabera (departamentuko kontseilariak datu horien berri eman zuen aurreko otsailaren 16an Parlamentuko Landa Garapeneko eta Ingurumeneko Batzordean egindako agerraldian), 9.879 dira errotik erauzitako olibondoak, eta horietatik ia 2.000 beste inguru batzuetan birlandatu dira. Olibondoak erauzteko arrazoiak agerraldian azaldu ziren, baina, funtsean, honela laburbiltzen dira: jabeek, jabetza berrantolatzeko prozesuaren ondoren (prozesuan lursail gehiago esleitu zitzaien), landaketak berrantolatu beharra dute eta, horrenbestez, kontzentrazio-prozesuan esleitzen zaizkien lursailen egoerara egokitu behar dituzte landaketa horiek, eta, horretarako, alde batetik, erauzketa batzuk egiten dituzte eta, bestetik, landaketa berriak egiten dituzte lursail berrietan; izan ere, lursail horietan neurriak bideragarriagoak dira eta, askotan, ureztatze-sistema modernizatua dute.  

Bigarren galderari dagokionez, parlamentuan egindako agerraldi berean azaldu zen bezala, neurri hauek hartu ziren:
· Bideragarritasun-azterketa bat egin zen kontzentrazioan sartutako olibondoak ebaluatzeko, eta horretatik ondorioztatu zen partzelak kontzentratzeko eta ureztaketa modernizatzeko jarduerak gauzatu ezean, Ablitasen olibondo gehiago erauzi beharko zirela, landaketen partzelazio eta egitura oso okerrari lotutako bideragarritasun ekonomikorik ezaren ondorioz. 
· Olibadiak aurreko jabeei itzultzen ahalegindu zen, horrek partzelak kontzentratzeko aukera ematen duen neurrian.
· Ureztatze-perimetroan, kontzentrazioko masa komunerako 206.835m2-ko azaleraren zatirik handiena olibadi-eremuari eusteko erabili zen; izan ere, jakiten zenean jabe batzuek ez zutela asmorik olibadia landatzen jarraitzeko, lursail horiek masa komuneko loteetara pasatzen ziren, haien jarraipena berma zedin.
· Lursailen kontzentrazioa egiteko obren proiektuan zenbait kontusail jaso ziren, alde batetik, jabeei konpentsatzeko beren aurreko lursailetan olibondoak ez erauzi izanagatik eta, bestetik, olibondoak aldatzeko, baldin eta aurreko neurriak hartu arren errotik atera behar izan baziren.
· Obretan zehar, eta hoditerien eta bideen sareak Ablitasko olibadiari ahalik gutxiena eragiteko, olibadi-tarteetan aldi bateko okupazioaren zabalera gutxitzen ahalegindu da.
· Balio bereziko 186 olibondo identifikatu ziren ingurumenaren kontserbazio-esparruetan; leku horietan espresuki dago debekatuta haiek aldatzea edo erauztea. Ia 2.000 Ablitasen eta Ablitastik kanpo birlandatu dira. Ia 400 Senda Vivara eraman dira. Inguruaren adierazgarritzat jotako 100 olibondo errotik erauztea eta ondoren birlandatzea.
Lehenago eta otsailaren 16ko agerraldian adierazi bezala, olibondoak erauzteak lursail-kontzentrazioarekin dauka zerikusia. Landaketa iraunkorrak lursailen kontzentrazioa egiteko prozesuetan berregituratzeak eragin kaltegarria dauka epe laburrean, baina beharrezkoa da hori onartzea partzelak kontzentratzeko edozein prozesutan; baina betiere, Ablitasen ahalegindu diren bezala, eragina ahalik gehiena murrizteko beharrezko neurriak hartuz. Orain arteko kontzentrazio-jardueren jarraipen historikoak eta izandako esperientziak argi uzten dute landaketa iraunkorren sailen bideragarritasunak hobera egiten duela epe ertain eta luzean, epe horretan, erauzitako landaketa iraunkorren masa horiek berreskuratzeaz gain, haien azalera handitu egiten delako. Era berean, kontseilariak aurreko otsailaren 16an egindako agerraldian azpimarratu zuen 2005-2006 kanpainan 70.196 olibondo zeudela Ablitasen, eta gaur egun 72.317 daudela.Kontseilariak nabarmendu zuen olibadien azalera %128,14 handitu dela azken urteotan partzela-kontzentrazioa egin den udalerrietan. Ablitasen, olibadien azalera lursailen kontzentrazioa egin den beste inguruetan adina handituko da.
Errotik erauzitako olibondoen adinari dagokionez, kontseilariak Parlamentuan, halaber, esan zuen Ablitasko olibondo gehienek, bertakoek jendaurrean adierazi bezala, izozte handi bat jasan zutela duela hamarkada batzuk eta, horren ondorioz, Ablitasko ehun urtetik gorako ia olibondo guztiak bota eta mozkindu egin behar izan zituztela. 
Nafarroako Gobernuak landaketak mantentzeko hartzen dituen neurri nagusien xedea landaketa horien errentagarritasuna handitzea da. Nekazariarentzat errentagarriak izanez gero baino ez dute iraunen. Horregatik, ustiategien errentagarritasuna eta lehiakortasuna handitzea da Nafarroako Gobernua bultzatzen ari den neurrien ezaugarri komuna, bide hori baita haien eta landaketen iraupena bermatzeko onena. Hauek dira neurri horietako batzuk: lursailen kontzentrazioa; ureztaketen modernizazioa; Nafarroako olioaren jatorri-izenari ematen zaion bultzada (izen hori, neurri handi batean, bertako Arroitz eta Enpeltre barietateek eta landatzeko modu tradizionalek ematen dioten bereizgarritasunean dago oinarrituta); eta administrazioak ustiategiei ematen dizkien mota guztietako pizgarriak.
Administrazioak, ordea, badaki sistema tradizionalak (abeltzaintzakoak bezala nekazaritzakoak ere) erabiltzen dituzten landaketa jakin batzuek zailtasun bereziak dituztela errentagarriak izateko. Horregatik, nekazaritzari eta ingurumenari laguntzeko beste bost neurri abiarazi ditugu legegintzaldi honetan; haien artean, azkena, mahasti zaharrei eusteko hartutakoa.  Nekazaritzari eta ingurumenari laguntzeko ildo horretan sakontzen jarraitzea da gure nahia. Orain, Nafarroako olibadien azterketa-fasean gaude; izan ere, fase hori aldez aurreko eta beharrezko urratsa da olibadietan nekazaritza- eta ingurumen-ildoa ezarri ahal izateko.
Hori jakinarazten dut, Parlamentuko Erregelamenduaren 192. artikuluan xedatutakoa betez.

